
Cur Síos Ginearálta 
Le blianta beaga anuas, de réir mar a tháinig méadú ar líon na ndaoine a bhfuil 

Galar Alzheimer (AD) orthu, táthar ag méadú ar an spéis i modhanna 

athshlánúcháin a d'fhéadfadh an meath cognaíoch a mhaolú agus a mhoilliú. 

Is paiteolaíocht aimpléiseach í AD a bhfuil raon leathan de thosca a chuireann 

léi, idir thosca géiniteacha agus comhshaoil agus riocht fisiciúil agus 

síceolaíocha a bhí ann cheana. Tá beagnach 50 milliún duine ar domhan buailte 

le AD agus buaileann an galar duine nua in áit éigin ar domhan gach 3.2 s 

(Tuarascáil Dhomhanda Alzheimer, 2015; 2018). Is gnách go mbíonn 

díchuimhne fhorchéimnitheach, aird amharcspásúil laghdaithe agus mearbhall 

topagrafach ar na chéad siomptóim chognaíocha (Kálmán et al., 1995; Smits et 

al., 2012; Yew et al., 2013). Ansin, leathnaítear géarú an ghalair ar scála mór 

(Weintraub et al., 2012), rud is cúis le haimnéise aintéirichéimnitheach agus lagú 

suntasach i réimse na bhfeidhmeanna feidhmiúcháin (Perry et al., 2000; 

Stopford et al., 2012). Bíonn tionchar mór ag easnaimh chognaíocha AD ar 

chaighdeán saoil na n-othar agus na gcúramóirí araon, agus is cosúil go 

dtagann feabhas ar chaighdeán saoil nuair a bhíonn féinriar ag an duine agus 

é/í i mbun gníomhaíochtaí a bhaineann leis an ngnáthshaol agus 

idirghabhálacha chun an feidhmiú cognaíoch a fheabhsú (Cummings et al., 

1998; Bell et al., 2001; Woods et al., 2006). Go dtí seo níl aon chóireáil 

chógaseolaíochta ann chun an galar néaraimheathlúcháin seo a shárú. Mar 

gheall air seo, tá sé an-tábhachtach go bhfiosraítear na bealaí atá ann chun 

cúrsa AD a mhoilliú agus chun caighdeán saoil agus sláinte na ndaoine atá 

buailte a fheabhsú. Ina theannta sin, le dhá bhliain anuas, ghoill paindéim 

dhomhanda Covid-19 go mór ar chórais sláinte náisiúnta an domhain agus ar 

stádas síceolaíocha na ndaoine i mbaol go háirithe. Chuir an éigeandáil seo le 

deacrachtaí a bhí ag cúramóirí agus ag daoine a bhfuil AD orthu (PWAD) 

cheana féin, rud a d'fhág go raibh a gcuid sláinte shíceolaíoch ní ba mheasa 

san iomlán. 

Tá sé mar phríomhaidhm ag straitéisí athshlánúcháin féinriar an duine a 

bhfuil AD air/uirthi a fheabhsú. Tá sé mar aidhm ag na cláir athshlánúcháin seo 

cothromaíocht nua phearsanta, teaghlaigh agus shóisialta a chothú; mar sin, 

chomh maith le féinriar an duine a bhfuil galar Alzheimer air/uirthi a mhéadú 

agus a chaomhnú a oiread agus is féidir, laghdaítear ualach oibre agus strus an 

teaghlaigh/an chúramóra freisin.  

Léiríodh i dtaighde a rinneadh le déanaí gur lú i bhfad an seans go mbeadh 

seandaoine a bhfuil lagú cognaíoch orthu gníomhach go sóisialta agus go 

cognaíoch ná seandaoine nach bhfuil lagú cognaíoch orthu (Johnson et al., 

2014), agus gur féidir le rannpháirtíocht i ngníomhaíocht fhiúntach le linn 

luathchéimeanna an néaltraithe cabhrú le daoine díriú ar a bhfuil ar a gcumas 

fós, agus cumha a chúiteamh (Genoe agus Dupuis, 2014).          Áirítear leis seo 

freisin ealaín a chruthú agus breathnú ar phíosaí ealaíne, gníomhaíochtaí ar 

léiríodh go seasta mórán buntáistí a bheith ag baint leo do dhaoine a bhfuil 

néaltrú orthu (Zeilig et al., 2014). Mar shampla de bhuntáistí a d'fhéadfadh a 

bheith ann, tugadh torthaí dearfacha le fios i dtorthaí ó staidéir eimpíreacha 

maidir le folláine shíceolaíoch shuibiachtúil níos fearr, tuiscint agus taithí níos 

fearr ar an saol, agus ionchuimsiú sóisialta (Flatt et al., 2015; Young et al., 2015) 

nuair a baineadh úsáid as idirghabhálacha ealaínbhunaithe i gcúram 

néaltraithe, agus léiríodh i dtorthaí eile méadú ar an achar airde agus ar 

idirghníomhú intleachtúil (Camic et al., 2014) agus spreagadh cuimhní 

eipeasóideacha agus cumarsáide (Eekelaar et al., 2012). 

Tarraingíonn idirghabhálacha ealaín agus músaem-bhunaithe inspioráid ón 

bparadacsa aosú, mar a thugtar air (Prakash et al., 2014), ar dá réir atá baint ag 

seargadh forchéimnitheach na réigiún réamhthosaigh, agus meath iarmhartach 

ar an bpróiseáil chognaíoch, le feabhsú na gcinn mothúchánach caomhnaithe 

(Bucks agus Radford, 2004; Klein - Koerkamp et al., 2012). Bíonn daoine aosta i 

bhfabhar phróiseáil na mothúchán mar mhodh chun teagmháil a dhéanamh 

leis an domhan seachtrach, agus tugtar deis do chúramóirí tríd an modh seo 

éascaíocht a dhéanamh ar chúiteamh as cumais eile a bhronnadh nó tacú leis 

na cinn chognaíocha atá ag lagú. Rud atá tábhachtach ná go gcaomhnaítear, is 

cosúil, tuiscint don ealaín agus cruthú ealaíne le linn aosú sláintiúil (Kim, 2013; 

Istvandity, 2017) agus tá fianaise ann a léiríonn nach ndéantar damáiste 

tromchúiseach do na meicníochtaí inchinne ná na próisis chognaíocha a 

bhaineann le gníomhaíochtaí cruthaitheacha ealaíne in PWAD (Ehresman, 

2013). Gach rud san áireamh, is cosúil go léirítear i dtorthaí an taighde gur 

bealaí maithe idirghabhálacha ealaínbhunaithe agus músaembhunaithe chun 

teacht ar chumais chaomhnaithe PWAD agus iad a chur chun cinn agus gur 

féidir leis na cineálacha idirghabhálacha seo caighdeán saoil agus folláine 

PWAD agus na gcúramóirí a fheabhsú. 

Chruthaigh an tionscadal AIDA modheolaíocht agus nósanna imeachta 

nuálacha ó bhailiúchán na ndea-chleachtas éagsúil sna trí réimse seo agus rinne 

sé tástáil ar othair AD agus a gcúramóirí ar fud na dtíortha éagsúla a bhí 

páirteach sa tionscadal maidir leis na hairíonna tairbheacha a bhaineann leis na 

nósanna imeachta a cruthaíodh. Go háirithe, roinntear an tionscadal AIDA ina 

thrí chéim éagsúla, agus dírítear i ngach ceann ar mheascáin éagsúla d’uirlisí 

digiteacha agus ealaíne: 

• Iniúchadh-Ealaíne: Turais threoraithe ar mhúsaeim agus áiteanna 

suntasacha ó thaobh na staire/ an nádúrachais; láimhsiú saothar 

ealaíne: plé coiteann le héascaitheoirí agus cúramóirí. 

• Cruthú-Ealaíne: Rannpháirtíocht chéad phearsa i gcruthú ealaíne i 

bhfoirmeacha éagsúla, ó phéinteáil go grianghrafadóireacht, go 

digiteach nó go hanalachúil. Le cuidiú ó éascaitheoirí oilte agus á 

threorú trí phlé coiteann. 

• Dánlann Phearsanta: Seisiún beag ina léirítear músaem fíorúil den 

tionscadal do rannpháirtithe agus do chúramóirí. Dóibh siúd a bhfuil 

suim acu ann, cuirfear bailiúchán saothar ó na céimeanna roimhe seo 

le chéile sa timpeallacht fhíorúil chéanna i “músaem phearsanta”, ina 

gcuireann rannpháirtithe saothair ealaíne a chruthaigh siad nó a thaitin 

leo i láthair, le cuidiú óna gcúramóirí agus a n-éascaitheoirí. 

  



 
 

 The European Commission support for the production of this publication does not constitute 

endorsement of the contents which reflects the views onlyof the authors, and the Commission 

cannot be held responsible for any use which may be made of the information contained 

therein. 

Gníomhaíochtaí um Iniúchadh-Ealaíne agus um 

Chruthú Ealaíne 
Bhí an tionscadal AIDA ar siúl in áiteanna éagsúla, ag brath ar an rud a bhí 

oiriúnach do gach comhpháirtí. Tá na himeachtaí seo i gceist le Seisiúin um 

Iniúchadh-ealaíne agus chruthú-ealaíne, pioctar trí cinn ag brath ar an méid a 

theastaíonn ó gach comhpháirtí rannpháirteach: 

 Cur in iúl Pearsanta trí Dhathadóireacht Aireach: 

o Leagtar bileoga dathadóireachta agus ábhair ealaíne éagsúla ar na boird. 

Cuirtear ábhair éagsúla ar fáil, amhail marcóirí, criáin agus pinn luaidh daite. 

Piocann an rannpháirtí cé na hábhair a bhfuil fonn orthu iad a úsáid ag an am. 

Ag deireadh an tseisiúin, spreagtar gach rannpháirtí chun rud éigin a rá faoina 

p(h)ictiúr os comhair an ghrúpa uile. Spreagtar na rannpháirtithe chun a 

saothar ealaíne pearsanta a thabhairt abhaile leo.   

 Scéalaíocht chruthaitheach ag baint úsáid as ceithre chéadfa: 

o Tarraingíonn gach rannpháirtí rud randamach as mála éadaí agus insíonn scéal 

gearr. Piocann siad rud as an mála trí thadhall seachas trí radharc. Spreagann 

an t-éascaitheoir an rannpháirtí chun a bheith ag plé leis an rud agus leas á 

bhaint as a c(h)éadfaí, radharc, éisteacht, boladh agus tadhall. Mar imeacht 

grúpabhunaithe, d’fhéadfadh sé go mbeadh níos mó ionchuimsiú sóisialta á 

bhrath ag rannpháirtithe. 

 Colláis dathanna: 

o  Is éard atá i gceist le colláis dathanna ná dathanna geala i gcodarsnacht le 

chéile cosúil le dearg, oráiste, mustard, corcra, bándearg, gorm agus glas a 

úsáid chun pictiúr a chruthú. Cuirtear píosaí páipéir daite atá gearrtha ina 

méideanna agus cruthanna éagsúla ar fáil do rannpháirtithe. Is féidir leo iad a 

shocrú ar bhileog páipéir agus iad a ghreamú síos. Is féidir leo ansin pictiúr a 

chruthú ach an cholláis a tharraingt nó a dhathú le marcóirí, pinn luaidhe nó 

criáin. Mar thasc grúpa, cothaíonn sé seo braistint féinfhiúntais agus ceangal 

sóisialta leis an ngrúpa agus leis an dánlann. 

 Roghnaigh, smaoinigh, labhair: 

o Taispeántar taispeántas do na daoine a bhfuil néaltrú orthu agus le cabhair ón 

éascaitheoir déanfaidh siad iarracht scéal a chruthú le chéile faoi stair an ábhair 

a thaispeántar. Is féidir an rogha a thabhairt do gach duine rud amháin a 

roghnú as an músaem agus ansin scéal comónta amháin a chruthú agus úsáid 

á baint as na rudaí go léir a roghnaíodh. Is féidir le gach duine a bhfuil néaltrú 

air/uirthi rud éigin a chur leis an scéal agus caithfidh an t-éascaitheoir é a 

scríobh nó a tharraingt ar bhileog pháipéir nó ar chlár bán, le go bhfeicfidh 

gach duine an scéal á chur le chéile. Sa deireadh, is féidir leis an éascaitheoir 

an scéal a léamh do gach duine ar a bhfuil néaltrú orthu agus iad a lua mar 

chruthaitheoirí an scéil. 

 Aisteoir ar feadh lae: 

o Déanfaidh na daoine ar a bhfuil néaltrú scéal (a d’ullmhaigh siad cheana sa 

ghníomhaíocht “Roghnaigh, smaoinigh, labhair”) a chur i láthair mar dhráma 

agus úsáidfidh siad freisin na rudaí a roghnaigh siad sa mhúsaem cheana féin 

sa dráma. 

 Conair cheoil: 

o Eagraigh turais ar mhúsaeim do dhaoine a bhfuil néaltrú orthu, turais a mbíonn 

ceol cuí ag gabháil leo. Ar an mbealach seo, ach ceol a chloisteáil a bhaineann 

leis na taispeántais sna músaeim, spreagtar chun cainte iad. Is féidir leis na 

cúramóirí ceisteanna a chur orthu le cuidiú leo míniú níos fearr a thabhairt ar 

conas a mhothaíonn siad. Is féidir leis an gcúramóir iarraidh ar an duine ar a 

bhfuil néaltrú freisin cibé amhrán/fonn a ritheann leis/léi a chanadh/a chrónán 

nuair a fheiceann siad taispeántas ar leith, ionas go bhféadtar é a sheinm don 

othar. Is féidir leo canadh in éineacht leis an amhrán, nó is féidir iad a 

spreagadh chun labhairt faoi cad a thugann an t-amhrán agus an rud chun 

cuimhne dóibh. 

 Tarraing & comhrá: 

o Agus inspioráid á fáil acu ó phictiúr nó ó rud ag an músaem, cruthaíonn na 

daoine ar a bhfuil néaltrú scéal agus tarraingíonn siad a sceitse féin agus 

labhraíonn leis an éascaitheoir faoina ndéantús. Mar mhalairt air sin, déanann 

siad cur síos ar a scéal agus cruthaíonn an t-éascaitheoir an líníocht agus 

pléann siad na cruthanna, dathanna, smaointe agus mothúcháin a bhaineann 

leis an scéal agus leis an líníocht. 

 Cochaillín dearg: 

o Treoraíonn fuaimeanna éagsúla agus spreagthach amhairc sa chúlra daoine a 

bhfuil néaltrú orthu chun teacht isteach ar róil éagsúla. Nuair a shiúlann siad 

os comhair maisíochtaí físe éagsúla agus nuair a éisteann siad le fuaimeanna 

éagsúla spreagtar iad chun a ngluaiseacht agus a ról a oiriúnú dá réir. 

 Nascleanúint Músaem Digiteach: 

o Cuirtear íomhánna éagsúla óna mbailte dúchais nó na cathracha ina bhfuil 

cónaí orthu ar fáil do dhaoine a bhfuil néaltrú orthu. Spreagtar iad chun na 

pictiúir a phlé agus cuimhnigh ar roinnt cuimhní cinn ar eispéiris ar leith a bhí 

acu ina mbailte dúchais/gcathracha. 

 An Dúlra trí shúile an ealaíontóra: 

o Tá buntáistí sóisialta, fisiciúla agus meabhrach ag baint le bheith amuigh faoin 

aer. Éascaíonn sé idirghníomhú sóisialta agus cabhraíonn sé le daoine fanacht 

gníomhach sa phobal i gcoitinne. Feabhsaíonn sé freisin cuimhne agus aird, 

rannpháirtíocht ilchéadfach, chomh maith le braistint folláine, féinmheas agus 

muintearas sa phobal. Nuair a thairgtear roinnt siúlóidí sa cheantar céanna, 

cuireann rannpháirtithe agus a gcúramóirí eolas ar an suíomh de réir a chéile 

agus bíonn siad mar chuid den phobal siúlóirí a thugann cuairt ar an suíomh. 

Leathnaíonn sé an dearcadh atá acu ar a saol agus méadaíonn sé braistint d’

ionchuimsiú sóisialta agus muintearas sa phobal. Is féidir leis an gcineál seo 

gníomhaíochta an nasc sin le daoine eile a mhaolaíonn braistintí scoiteachta a 

spreagadh. 

 Ar an urlár: 

o Spreagtar rannpháirtithe chun damhsa de réir rithime an teagascóra 

speisialaithe. Iarrtar ar na daoine a bhfuil néaltrú orthu cé na hamhráin/an ceol 

is fearr leo chun damhsa i dtiúin leo. Mar mhalairt air sin, cuirtear an ceol ar 

fáil, ceol ar féidir leo damhsa leis. 

 Múnlaigh do samointe i gcré: 

o Tar éis dóibh turas ar mhúsaem a chríochnú agus iad spreagtha ag bailiúchán 

an mhúsaeim, cruthaíonn daoine a bhfuil néaltrú orthu a gcuid rudaí féin ag 

baint úsáid as cré. Tá sé de rogha acu oibriú ina n-aonar nó oibriú i ngrúpaí 

níos mó chun rud mór amháin a chruthú trí na píosaí éagsúla a chruthaigh siad 

a nascadh. 

 Imprisin fuaime: 

o Bíonn tionchar an-dearfach ag ceol ar dhaoine a bhfuil galar Alzheimer orthu. 

Baineann an ghníomhaíocht atá molta sa tasc seo le ceol a úsáid chun 

rannpháirtithe a spreagadh agus chun tacú leo a ról sa tsochaí a fháil ar ais. Is 

Bealaí iontacha iad imeachtaí nó léirithe áitiúla chun ligean do rannpháirtithe 

a bheith páirteach i gcomhthéacs sóisialta ina n-aithníonn siad daoine agus 

chun spreagadh a thabhairt dóibh ionchuimsiú a mhothú agus mothú go 

bhfuil siad mar chuid den chathair ina gcónaíonn siad. 

 Masc na mothúchán: 

o Is é cuspóir an taisc seo rannpháirtithe a spreagadh chun a gcuid mothúchán 

a roinnt. Is é an uirlis a úsáidtear an masc. Iarrfar ar na rannpháirtithe masc a 

dhéanamh chun a bheith mar chuid den obair a bheidh á scrúdú (moltar 

saothar fíorach) agus iarrfar orthu a bheith mar phríomhcharachtar ann, mar 

aon leis na hábhair atá léirithe cheana féin. Is éard is aidhm leis ná go 

gcuirfeadh siad na mothúcháin a léirítear sa saothar in iúl agus go roinnfeadh 

siad le daoine eile iad. 

 Banna liathróide: 

o Cruthóidh na rannpháirtithe ceol ar liathróidí Pilates le cabhair ó dhá bhata 

(bataí drumaí nó a leithéid) agus canadh. Ceol tíre atá aitheanta ar leibhéal 

náisiúnta a bheidh á sheinm acu, rud a chuireann an oidhreacht agus cultúr 

chun cinn, mar tríd an ngníomhaíocht seo cuirimid caomhnú oidhreacht an 

chultúir chun cinn. Is féidir le garpháistí, leanaí naíscoile, cúramóirí, baill 

teaghlaigh, gaolta agus fostaithe i dtithe altranais a bheith páirteach freisin. 

 Lámhleabhar faoi chuntas laethúil a choimeád ar an ealaín: 

o Sa cheardlann, tarraingeoidh rannpháirtithe i ndialann ealaíne agus 

gheobhaidh siad cóip chlóite den Lámhleabhar faoin gcuntas laethúil ealaíne, 

is féidir a úsáid níos déanaí. Tugann an lámhleabhar treoir i dtaca le cuntas 

laethúil a scríobh  do dhuine ar a bhfuil néaltrú trí theiripe ealaíne eispriseach. 

Díríonn an cuntas laethúil faoi threoir ar a gcuimhne agus a mothúcháin 

dhearfacha, agus tarraingíonn an t-úsáideoir an méid a tharla le lá anuas. 

Ceadaíonn an lámhleabhar freisin súil a chaitheamh ar na laethanta roimhe 

seo, dá bhrí sin téann siad siar ar a gcuimhní cinn. Is iad an dá phríomhaidhm 

ná feidhmeanna cognaíocha a neartú, a fhad is bheidh machnamh á dhéanamh 

ag an duine ar an méid a tharla i rith an lae. Ag an am céanna, cuireann léiriú 

mothúchán trí ealaín faoiseamh ar fáil agus dá bhrí sin feabhsaíonn sé an 

caighdeáin saoil. 

 Píosaí dínn: 

o Is é is cuspóir leis an tasc seo rannpháirtithe a spreagadh chun a gcuid 

mothúchán a roinnt. Is é an uirlis a úsáidtear ná grianghraif agus athchruthú 

na saothar sa mhúsaem. Is spreagadh iad na grianghraif chun próisis 

smaointeoireachta agus féineolais atá dírithe ar athrú a spreagadh. Le 

grianghraif bíonn teacht ag duine ar an neamhchomhfhios. Baineann sé le 

grianghraif a úsáid chun coincheapa, mothúcháin nó eispéiris atá deacair a 

chur in iúl i bhfocail a chur trasna. Is teicníocht úsáideach í freisin chun 

pearsantacht na rannpháirtithe a spreagadh ionas gur féidir leo iad féin a 

aithint agus a chur in iúl. 

 An síscéal in fhíscéal:: 

o Neartaíonn síscéalta a insint go bríomhar, lena n-áirítear amhránaíocht agus 

ealaín a chruthú, neartaíonn sé comhar, cumarsáid agus comhoibriú idir na 

glúnta. Ceardlann atá ann, ina n-insíonn na rannpháirtithe síscéal traidisiúnta 

dá ngaolta, dá muintir, dá ngarpháistí agus do leanaí naíscoile , ar d’oidhreacht 

na tíre é, toisc go gcuireann an ghníomhaíocht seo caomhnú oidhreacht an 

chultúir chun cinn. Áiríonn an ghníomhaíocht ceardlanna amhránaíochta agus 

ealaíne maidir le cruthú rudaí/daoine arb iad an phríomhchuid den síscéal 

roghnaithe iad. 

Torthaí AIDA 
Tháinig torthaí an chláir AIDA chun cinn nuair a rinneadh comparáid staitistiúil 

idir an réamh-mheastóireacht agus an iar-mheastóireacht, agus chuir siad béim 

ar éifeachtaí an chláir AIDA ar rannpháirtithe. Iarradh ar PWAD agus cúramóirí 

araon meastóireacht a dhéanamh roimh ghníomhaíochtaí AIDA agus an 

mheastóireacht chéanna a dhéanamh tar éis gníomhaíochtaí AIDA. Sa dá 

mheastóireacht baineadh úsáid as Scálaí Analógacha Amhairc chun tástáil a 

dhéanamh ar 5 athróg  (.i. Sonas, Suim, Folláine, Muinín agus Soirbhíochas). 

Iarradh ar na rannpháirtithe go léir a mothúcháin a mheas de réir 5 scála a rinne 

tomhas ar na hathróga sin.. 

 Rinneadh anailís ar 37 PWAD i dtosach agus tugadh le fios go raibh 

méadú suntasach ar na marcanna a léirigh PWAD sa mheastóireacht a rinneadh 

tar éis ghníomhaíochtaí AIDA (Fíor 1). Léiríonn an toradh seo gur féidir le 

gníomhaíochtaí AIDA feabhas a chur ar shonas, spéis, folláine, soirbhíochas 

agus muinín PWAD. 

 

Fíor 1. Tá dath gorm ar mheánmharcanna PWAD sa mheastóireacht Réamh-AIDA. Tá dath oráiste 

ar mheánmharcanna PWAD sa mheastóireacht Iar-AIDA. 

Ag tabhairt faoin gclár AIDA 
Sa chuid seo den fhoireann uirlisí scrúdófar na sonraí praiticiúla agus 

lóistíochtúla go léir a theastóidh agus aghaidh á tabhairt ar eagrú na seisiún 

breathnaithe-ealaíne agus cruthaithe-ealaíne a phléitear sa chlár AIDA. 

Déanfaimid na leideanna agus an chomhairle ónár dtaithí a roinnt sna catagóirí 

'Cé', 'Conas' agus 'Cá háit'. 

 

Cé: 

Sa mhír seo scrúdófar cé hiad na príomhrannpháirtithe sa chlár AIDA agus na 

daoine is mó a bhainfidh tairbhe as, a dtréithe agus roinnt comhairle ar cheart 

cuimhneamh uirthi agus iad á n-earcú.  

 

Ar an gcéad dul síos, bíonn na daoine seo a leanas ina rannpháirtithe i ngach 

seisiún: 

• Éascaitheoir amháin ar a laghad 

• Cúigear cúraimeoirí ar a laghad 

• Cúigear PWAD ar a laghad 

 

Éascaitheoirí: 

Ba cheart d’éascaitheoirí na tascanna foghlama a threorú agus a dhéanamh leis 

an ngrúpa PWAD agus cúramóirí. Is féidir le gach comhpháirtí a roghnú iad féin 

cé mhéad éascaitheoir a theastaíonn uathu don triail phíolótach de réir a 

riachtanas agus a rogha tascanna foghlama. 

 

Maidir le hÉascaitheoirí: 

 tá siad freagrach as cúrsa na gcásanna foghlama; 

 tá siad freagrach as plé agus gníomhaíochtaí an ghrúpa a bhainistiú; 

 ba cheart dóibh atmaisféar sábháilte taitneamhach a sholátharú; 

 spreagann siad idirghníomhú sóisialta idir rannpháirtithe agus cúramóirí; 

 cuireann siad spreagadh intleachtúil agus eolas breise ar fáil más gá; 

 díríonn siad ar fholláine na ndaoine sa ghrúpa; 

 Ba cheart dóibh cúnamh praiticiúil a thabhairt do rannpháirtithe agus 

cúramóirí más gá; 

 Cinntíonn siad go gcuimsítear gach ball den ghrúpa le linn 

gníomhaíochtaí, ag díriú go háirithe ar shábháilteacht na rannpháirtithe 

agus na huirlisí agus rudaí atá in úsáid. 

 

Cúramóirí: 

Ba cheart go mbeadh a c(h)úramóir féin ag gach PWAD le linn na céime 

píolótaí. Tá an cúramóir freagrach as folláine mheabhrach agus fhisiciúil an 

PWAD. Ba cheart go mbeadh aithne mhaith ag an gcúramóir ar an PWAD roimh 

ré (chun aon strus a sheachaint). Ba cheart go mbeadh sé/sí ar an eolas freisin 

maidir le staid fhisiciúil agus mheabhrach an PWAD (chun go mbeidh siad réidh 

chun aon chabhair a sholáthar le linn na gníomhaíochta, más gá). Beidh aon 

eolas breise a bhaineann le cúlra an PWAD (taithí, caitheamh aimsire, poist) atá 

ag an gcúramóir úsáideach le linn na gníomhaíochta. Ní mór do na 

gaolta/cúramóirí atá freagrach as an PWAD a dtoiliú a thabhairt ar son an duine, 

ag deimhniú go dtugann siad cead dóibh a bheith páirteach sa chlár.. 

 

Ní mór tréithe pearsanta an chúramóra a chur san áireamh freisin agus 

rannpháirtithe á roghnú do na gníomhaíochtaí: 

 tréithe pearsanta amhail: foighne, freagracht, comhbhá, dearcadh 

dearfach, cruthaitheacht, etc.; 

 cur chuige cuí i leith an duine ar a bhfuil néaltrú: ba cheart go mbeadh a 

fhios ag an gcúramóir conas cumarsáid a dhéanamh leis/léi (ceisteanna 

simplí a chur, am a thabhairt le haghaidh scíthe, meas a léiriú ar mhianta 

an PWAD, etc.); 

 ar a c(h)umas déileáil le rudaí nach mbeifí ag súil leo (toisc go gcuirtear 

an PWAD i dtimpeallacht anaithnid dó/di agus go bhféadfadh sé/sí a 

bheith corraithe, imithe ar strae, etc.). 

 

Gné thábhachtach nuair a bhíonn cúramóir á roghnú is ea an bhfuil sé/sí 

sásta páirt a ghlacadh sna gníomhaíochtaí agus an bhfuil spreagadh aige/aici 

ina leith. Mar sin, tá sé tábhachtach go gcuirfear níos mó tacaíochtaí ar fáil, 

tacaíochtaí oideachais, airgeadais agus morálta, etc. Tá freagrachtaí agus 

tascanna breise  ag baint leis an triail phíolótach don chúramóir agus mura 

bhfuil sé/sí sásta glacadh leo, níor cheart iallach a chur air/uirthi. Beidh sé ina 

bhuntáiste má tá cúlra nó spéis theicniúil agus/nó ealaíne ag an gcúramóir agus 

má tá sé/sí oilte ar conas na gníomhaíochtaí a chur i bhfeidhm. 

Daoine ar a bhfuil Néaltrú/ Galar Alzheimer: 

Tá sé tábhachtach go mbeadh na rannpháirtithe ar an eolas faoi na cineálacha 

gníomhaíochtaí a bheidh ar siúl agus go bhfuil siad sásta páirt a ghlacadh iontu. 

Níor cheart iallach a chur orthu páirt a ghlacadh. Ba cheart go mbeadh na 

rannpháirtithe ina ndaoine a bhfuil néaltrú orthu ó thithe altranais nó daoine 

ar a bhfuil néaltrú a dtugtar aire dóibh sa phobal. Má tá aithne ag na daoine ar 

a bhfuil néaltrú ar a chéile, beidh an t-eispéireas níos tairbhí dóibh mar beidh 

an t-imeacht níos sóisialta. 

 

Ní mór na rudaí seo a leanas a chur san áireamh agus rannpháirtithe oiriúnacha 

á roghnú do shuíomh cultúrtha agus tasc foghlama ar leith: 

 Cén cineál ealaíne is fearr leis an PWAD (cineál – amhránaíocht, péinteáil, 

éisteacht le ceol, dealbhóireacht, etc., stíl, ré, cultúr); 

 cúlra an PWAD (a p(h)ost, a m(h)odh maireachtála, etc.). 

 

Cén Áit: 

Dearadh gníomhaíochtaí AIDA le bheith ar siúl in ionaid chultúir (músaeim, 

páirceanna seandálaíochta, dánlanna, caisleáin, etc.). Beag beann ar an ionad a 

roghnaítear, is é an chéad ghné bhunúsach ar cheart aird a thabhairt uirthi ná 

lóistíocht. 

 

Go sonrach, is gá na gnéithe seo a leanas a sheiceáil: 

 dáta agus am cruinnithe a dheimhniú 

 modh iompair a eagrú 

 páirceáil 

 Bainistiú imeachtaí gan choinne 

 

Díreofar anois ar eagrú an spáis. Ar an gcéad dul síos, is gá spás mór fáilteach 

a aimsiú, d'fhéadfadh na spásanna seo a leanas a bheith i gceist: 

 seomra comhdhála: ní mór go bhféadfaí na cathaoireacha a shocrú ar 

bhealach atá oiriúnach agus úsáideach don ghníomhaíocht. Tá sé 

tábhachtach go mbeadh PC agus teilgeoir ar fáil chun íomhá mhór den 

obair ar a ndíreofar sa cheardlann a roinnt. 

 ceann de na seomraí sa mhúsaem: ní mór go bhféadfaí na cathaoireacha 

a shocrú. Má shocraítear an ghníomhaíocht a chur ar siúl i seomra sa 

mhúsaem, tá sé tábhachtach go gcuirtear san áireamh i gcónaí go 

gcaithfidh an saothar a bheith sofheicthe agus suite in áit a bhfuil rochtain 

éasca air agus fáiltiúil sa mhúsaem, agus b’fhéidir in áit ar leith, lasmuigh 

de thaispeántais eile a d’fhéadfadh cur as do chuairteoirí le linn na 

gníomhaíochta. 

 spás lasmuigh: déan cinnte go bhfuil an spás inúsáidte agus saor ó 

chontúirtí (craobhacha crochta, talamh tais, coinníollacha aimsire, etc.). 

Arís, ní mór go mbeifí in ann an spás a eagrú le cathaoireacha agus 

athchruthúú (fótagrafach chomh maith) den obair ar a bhfuil an cruinniú 

dírithe. 

Tríd is tríd, cibé spás a roghnaítear, caithfidh sé a bheith inrochtana, más féidir 

in aice leis na leithris agus fáilteach. 

 

Ní mór an seomra a ullmhú roimh thús an chruinnithe. Is gá go mbeadh 

líon na rannpháirtithe ar eolas ionas gur féidir an líon ceart cathaoireacha a 

shocrú i leathchiorcal. Tá sé tábhachtach go mbeadh a fhios roimh ré an bhfuil 

rannpháirtithe ann a bhfuil a soghluaisteacht laghdaithe ionas gur féidir gach 

rud a ullmhú chun freastal orthu i gceart. Is cinnte go mbeidh bord ag teastáil 

sa seomra do na hábhair a bheidh de dhíth le linn na ceardlainne. Ina theannta 

sin, tá sé áisiúil a bheith ar an eolas roimh ré faoi cé a bheidh i láthair, ionas gur 

féidir ainmneacha na rannpháirtithe a thabhairt don mhúsaem sa chaoi is gur 

féidir cártaí a bhfuil a n-ainmneacha scríofa orthu a ullmhú, teicníc an-

úsáideach chun teagmháil a bhunú i measc an ghrúpa agus chun iad a chur ar 

a gcompord. Ar lá na gníomhaíochta, cuirtear fáilte roimh chuairteoirí chuig an 

láithreán oidhreachta cultúrtha. 

 

Fiú amháin don nóiméad gairid sin, is gá áit a bhfuil na tréithe seo a leanas aici 

a aimsiú: 

 réasúnta beag; 

 inrochtana ag cathaoireacha rothaí; 

 crochadán nó seomra cótaí in aice láimhe; 

 leithris in aice láimhe; 

 seomra scíthe ann chun áit chiúin a sholáthar do rannpháirtithe chun sos 

a ghlacadh; 

 suite chomh gar agus is féidir don charrchlós agus don bhealach isteach; 

 saor ó thorann seachtrach; 

 go leor cathaoireacha nó binsí ann chun ligean do rannpháirtithe suí go 

compordach agus iad ag fanacht leis an tús; 

 Faoi fhad siúil den halla ina mbeidh na gníomhaíochtaí ar siúl nó gar do 

na hardaitheoirí. 

 

Nuair a thagann na rannpháirtithe i láthair, ba cheart go gcuirfeadh na 

héascaitheoirí fáilte rompu. Is gá gurb iad seo na héascaitheoirí céanna a ghlac 

páirt sa chéad chruinniú nó a bhí ag an ionad cúraim lae don earcaíocht. 

Cuireann siad iad féin in iúl go hachomair agus go simplí, míníonn siad dóibh 

siúd atá i láthair cá bhfuil siad, agus cad a bheidh á dhéanamh acu, agus tugann 

siad amach ainmchlibeanna a bheidh le caitheamh ag gach ball den ghrúpa. Le 

linn na cuairte, bíonn na cúramóirí agus ball den fhoireann leighis araon i 

láthair, agus meascann siad leis an ngrúpa agus breathnaíonn, glacann nótaí 

agus grianghraif den ghníomhaíocht. 

 

Chun timpeallacht shábháilte agus chompordach a ullmhú, ba cheart roinnt 

céimeana a leanúint:: 

 Ag roghnú an tseomra don cheardlann/tsaotharlann: caithfidh sé a bheith 

chomh compordach agus is féidir agus gan cur isteach ar rannpháirtithe 

ach a laghad agus is féidir. Mar a míníodh cheana féin, tá sé go breá an 

cheardlann a eagrú i seomra an mhúsaeim ina dtaispeántar an saothar 

atá mar chuid lárnach den ghníomhaíocht, ach ní mór é seo a bheith as 

bealach ó shaothair eile a d’fhéadfadh aird na gcuairteoirí a tharraingt 

agus ní mór dó a bheith in áit oiriúnach ónar féidir breathnú ai. 

 Leagan amach na suíochán: bheadh sé úsáideach fios a bheith  roimh ré 

ar líon cruinn na rannpháirtithe, chun an líon ceart cathaoireacha a eagrú. 

Moltar cathaoireacha a leagan amach ar bhealach fáilteach, m.sh.,  cruth 

leathchiorcail nó crú capaill. Ar an mbealach seo, is féidir le rannpháirtithe 

breathnú ar an obair/súgradh go héasca agus a chéile a fheiceáil aghaidh 

ar aghaidh. Ina theannta sin, cuireann an cruth leathchiorcail nó crú 

capaill le braistint d’ionchuimsiú agus cuidíonn sé le spás ‘cosanta’ a 

chothú'. Má tá rannpháirtithe ann atá i gcathaoireacha rothaí nó a bhfuil 

a soghluaisteacht laghdaithe, ní mór socruithe a dhéanamh dá réir. Ba 



 
 

 The European Commission support for the production of this publication does not constitute 

endorsement of the contents which reflects the views onlyof the authors, and the Commission 

cannot be held responsible for any use which may be made of the information contained 

therein. 

cheart ceist a chur roimh ré an gcuirtear tacaíocht ar fáil do rannpháirtithe 

(cathaoir rothaí, croisíní, maide siúil, etc.) 

 Soilsiú: ba chóir go mbeadh sé seo ag an leibhéal is fearr ó thaobh 

compoird de. Níor cheart go mbeadh sé róghléineach nó de dhathanna 

éagsúla (m.sh., d’fhéadfadh dathanna láidre amhail dearg agus buí cur as 

do rannpháirtithe fótamhothálacha nó a bhfuil lagú cognaíoch orthu). Ba 

cheart go mbeadh leibhéal an tsolais seasta, gan a bheith faoi réir 

athruithe ar dhath nó ar dhéine. Má cheadaíonn an timpeallacht 

roghnaithe dó, is fearr solas nádúrtha. 

 Teocht: mar aon le soilsiú, ba cheart go mbeadh an teocht seasmhach 

agus oiriúnach don séasúr. Más gá teocht íseal a choinneáil i seomraí an 

ionaid cultúir chun na taispeántais a chaomhnú, moltar an 

ghníomhaíocht/an cheardlann a eagrú i spás eile, áit ar féidir é a shocrú 

agus a choinneáil ag na céimeanna riachtanacha. 

 Torann: is cinnte gurb í an ghné seo an ceann is casta le bainistiú. Má 

dhéantar gníomhaíochtaí a reáchtáil le linn uaireanta oscailte an ionaid 

cultúir, beidh sé níos deacra an timpeallacht a choinneáil ciúin agus 

suaimhneach. Sa chás seo, ba chóir rabhadh a thabhairt do chuairteoirí 

go bhfuil gníomhaíocht tionscadail ar siúl i seomra ar leith. Ag an am 

céanna, iarrfar orthu aird a thabhairt agus a bheith béasach agus ciúin 

nuair a bhuailfidh siad leis an ngrúpa. Ba cheart go n-eagródh an t-ionad 

cultúir é féin chun a chinntiú go bhfuil na tacaíochtaí seo ar fáil. 

 Ábhair cheardlainne: Tosaíonn gníomhaíochtaí AIDA go léir le 

gníomhaíochtaí breathnaithe-ealaíne agus déanta-ealaíne a dearadh le 

cur i bhfeidhm laistigh d’ionaid chultúir. Is treoirlínte iad seo maidir le 

gníomhaíochtaí a eagrú agus a chur ar bun a bhaineann le daoine ar a 

bhfuil galar Alzheimer agus a gcuid cúramóirí. Ní mór do dhuine éigin a 

eagrú roimh ré go gceannófar na rudaí atá ag teastáil, ag cur san áireamh 

líon na rannpháirtithe. Nuair a aimseofar na hábhair atá ag teastáil, 

cuirfear ar an mbord a bhí suite roimhe seo sa seomra ceardlainne iad. D

’fhéadfadh sé tarlú, le linn chéim tosaithe na ceardlainne, go mbeadh gá 

go gcuideofar le rannpháirtithe a dtionscadail a thosú ach cabhair a 

thabhairt dóibh ag cibé leibhéal is gá. 

Ba cheart treoracha soiléire a thabhairt agus athrá a dhéanamh orthu chomh 

minic agus is gá. Déan cinnte go bhfuil cuspóirí an chláir ag réiteach le meon 

agus spéiseanna ar leith an ghrúpa agus déan gach dícheall déileáil le gach 

cineál seachráin. Ar deireadh, déan cinnte go bhfuil go leor ábhar ar fáil do 

gach duine. 

 

Conas: 

Sa mhír seo scrúdófar conas an clár AIDA a fheidhmiú go héifeachtach, agus 

díreofar aird ar dheacrachtaí a d’fhéadfadh a bheith ann agus conas iad a 

réiteach nó a chosc. 

 

Ar an gcéad dul síos, is é an líon rannpháirtithe is fearr ná cúigear ar a 

bhfuil AD idir go héadrom agus go measartha agus a gcúigear cúramóirí chun 

go mbeidh líon maith daoine i láthair ag an seisiún agus chun timpeallacht níos 

ciúine agus níos oscailte gan mhearbhall ná suaitheadh a chinntiú.  

Ar an dara dul síos, tá sé tábhachtach go dtugtar chun cuimhne, agus  

duine ag plé le daoine ar a bhfuil néaltrú, go bhféadfadh deacrachtaí a bheith 

ann maidir le cumarsáid agus tuiscint a fháil ar a chéile. Is iondúil go mbíonn 

sé deacair ag daoine ar a bhfuil néaltrú iad féin a chur in iúl agus daoine eile a 

thuiscint. Uaireanta bíonn sé deacair a n-iompraíocht a thuiscint. Seo a leanas 

roinnt cúiseanna leis na deacrachtaí cumarsáide agus sothuigtheachta: 

 Bíonn deacrachtaí ag PWAD maidir lena gcumas labhartha amhail: na 

focail chearta a aimsiú; abairt chiallmhar a chur le chéile; snáithe a 

smaointe a choinneáil; focail a eagrú go loighciúil; féadfaidh siad focail a 

athrá nó focail nua a chumadh chun cur síos a dhéanamh ar rudaí 

coitianta. D’fhéadfadh sé nach n-úsáidfeadh siad mórán focal nó go 

mbraithfeadh siad ar ghothaí neamhbhriathartha. 

 Bíonn sé deacair ag PWAD a gcuid mothúchán a láimhseáil. Mar gheall 

nach bhfuil sé ar a gcumas iad féin a chur in iúl i gceart nó a gcuid 

smaointe a chur in iúl nó tascanna laethúla a dhéanamh, d'fhéadfadh sé 

go mbeadh frustrachas, fearg agus dúlagar ar dhaoine a bhfuil néaltrú 

orthu. 

 Fiú murar féidir le PWAD iad féin a chur in iúl i gceart, tá mothúcháin agus 

domhan inmheánach acu fós agus teastaíonn meas, láíocht agus aird 

uathu. 

 



 
 

 The European Commission support for the production of this publication does not constitute 

endorsement of the contents which reflects the views onlyof the authors, and the Commission 

cannot be held responsible for any use which may be made of the information contained 

therein. 

Chun cumarsáid thairbheach agus dhearfach a dhéanamh leis an PWAD, tá 

roinnt leideanna ar féidir iad a leanúint: 

 Ba cheart gurb é an phríomhsprioc a bhaineann le cumarsáid le PWAD ná 

cuidiú leis an duine a c(h)uid smaointe agus mothúchán a chur in iúl agus 

a d(h)ínit agus a f(h)olláine mhothúchánach a chaomhnú. 

 Bíonn na deacrachtaí cumarsáide agus iompraíochta seo níos feiceálaí de 

réir mar a éiríonn an galar níos measa. Mar sin féin, níor cheart an iomarca 

peataireachta a dhéanamh ar an PWAD agus ba cheart an comhrá a 

choinneáil chomh nádúrtha agus is féidir. 

 Ba cheart cáineadh, ceartú agus argóint a sheachaint. Ba cheart duit 

labhairt de ghlór séimh, suaimhneach agus a bheith socair agus tacúil. Ba 

cheart duit a bheith foighneach, solúbtha agus tuisceanach agus tú i 

mbun cumarsáide le duine ar a bhfuil néaltrú. Moltar teagmháil súl a 

choinneáil ach mura féidir é seo a dhéanamh, ar a laghad bain úsáid as 

gothaí gnúise dearfacha, cairdiúla. Is é atá i gceist ná an t-idirghníomhú 

a choinneáil dearfach.. 

 Le linn na gníomhaíochta, taispeáin go bhfuil tú ag éisteacht agus ag 

déanamh iarrachta tuiscint a fháil ar an méid atá á rá. Tugtar spreagadh 

don PWAD leanúint ar aghaidh ag cur smaointe in iúl fiú má bhíonn 

deacracht aige/aici. Bí aireach agus ná cuir isteach air/uirthi. Déan iarracht 

a chinntiú nach bhfuil an timpeallacht ag cur isteach an iomarca ar 

rannpháirtithe agus cuidigh leis an duine díriú ar an rud atá os a 

chomhair. Ná cuir brú air/uirthi labhairt faoi rudaí nach bhfuil cur amach 

aige/aici orthu nó atá deacair labhairt fúthu (mar shampla, topaicí 

róchasta nó cuimhní cinn nach cuimhin leis iad) 

 Agus treoracha á dtabhairt, labhair go mall agus go soiléir. Déan 

treoracha agus tascanna a bhriseadh suas ina gcéimeanna soiléire simplí. 

Is féidir an ghníomhaíocht iomlán a mhíniú don duine a bhfuil néaltrú air, 

ach nuair a chaithfidh sé/sí roinnt tascanna a dhéanamh, dírigh ar an 

gcleachtadh reatha amháin. Le linn na gníomhaíochta, is féidir a chur i 

gcuimhne don PWAD cad atá le déanamh aige/aici. Is féidir a thaispeáint 

dó/di trí ghothaí, pictiúir, sampla pearsanta agus uirlisí malartacha eile 

cad atá i gceist leis an tasc. 

 Cuir ceist amháin ag an am. Ceadaígh go leor ama le freagra a thabhairt 

don PWAD. Is dea-smaoineamh é i gcónaí ceisteanna a chur ar féidir iad 

a fhreagairt ach tá/níl/sea/ní hea a rá, má bhíonn sé deacair ar an PWAD 

a c(h)uid smaointe a chur in iúl. 

 Mar sin féin, ag brath ar chéim na néaltraithe is féidir comhrá níos casta 

a bheith ann má tá an duine in ann é/í féin a chur in iúl trí fhocail. 

 Le linn na céime tástála, déan cinnte go dtuigeann an PWAD na 

ceisteanna trí cheisteanna breise a chur nó ceisteanna a chur ag baint 

úsáid as gach uirlis cumarsáide (gothaí, samplaí, pictiúir, etc.) más gá. 

 

Tá sé tábhachtach, fiú má bhíonn deacracht ag PWAD cumarsáid a dhéanamh, 

nach gciallaíonn sé seo nach bhfuil mothúcháin aige/aici nó nach bhfuil sé de 

cheart aige/aici rogha a dhéanamh. Tríd is tríd, agus tú ag obair le PWAD, is 

ceart focail spreagúla amháin a úsáid agus gan a chur ina luí air/uirthi nár éirigh 

leis/léi an tasc a chur i gcrích. Ba cheart a léiriú dó/di go bhfuil tú ag iarraidh é 

a thuiscint agus ba cheart go dtabharfaí na huirlisí dó/di a chuidíonn leis/léi é/í 

féin a chur in iúl (trí cheisteanna simplí agus ceisteanna a chur a chuidíonn 

leis/léi a c(h)uid mothúchán agus smaointe a chur in iúl, focail a mholadh, go 

leor gothaí agus gothaí gnúise a úsáid).  Ag an am céanna, níor cheart go 

mbraithfeadh sé/sí go bhfuil tú ag léiriú dímheasa air/uirthi (toisc go bhfuil an 

iomarca peataireachta á déanamh air/uirthi). Ba cheart go léireofaí meas ar 

chumas an duine tascanna áirithe a dhéanamh agus cinneadh a dhéanamh cibé 

an nglacfaidh sé/sí páirt i ngníomhaíocht nó nach nglacfaidh. Mar fhocal scoir, 

ba cheart duit dul i dteagmháil leis an duine ar a bhfuil néaltrú ar an mbealach 

a dtéann tú i dteagmháil le duine ar bith eile. – le dearfacht, láíocht agus meas, 

agus freagróidh sé/sí ar an mbealach céanna. 

